
        
            
                
            
        

    
	АХ ДҮҮ ГРИММ

	 

	МӨНХИЙН УС

	 

	“БНМАУ Гэгээрлийн яамны хэвлэл” Улаанбаатар хотноо 1964 онд эрхлэн хэвлүүлсэн “ДЭЭЖИС ҮЛГЭРҮҮД” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МӨНХИЙН УС

	 

	Ужиг өвчинд баригдаж уйтгар гунигт дарагдсан өвгөн хаан байжээ. Бие эдгэрч наашлах төлөв огт үгүй гэнэ. Хааны гурван хүү эцгээ эндэхээс эмээн сандарч өдөр бүр өргөн цэцэрлэгтээ очоод хайлж уйлж байдаг байжээ. Тэд нэг өдөр үзэсгэлэнт цэцэрлэгийнхээ дотор өндөр настай буурал өвгөнтэй дайралджээ. Сайх өвгөн учрыг асууж сураглаад үхэхээс өөр аргагүй болсон буурай эцэгтэйг сонсохдоо сайн санааны угаас ихэд гунигласан гурван хүүд

	— Өвдсөнийг эрүүлжүүлж өтөлснийг залуужуулах энх мөнхийн ус гэж байдаг. Түүнийг харин олоход тун хямдгүй хүүхэд минь гэж хэлжээ. Эл усны эрэлд мордохыг эрс шийдсэн ахмад хүү, аавдаа очиж арга учраа гарган гуйж гэнэ.

	— Хэрэггүй хүү минь, хэцүү үйлд илгээж та нарынхаа зовлонг үзсэнд орвол хөгшин толгой би үхсэн дээр гэжээ. Хаан татгалзав. Ид шидтэй тэр усыг авчирч аавдаа хүртээгээд, бүхнээс хайртай хүү нь болж бас үүний эзэн болно гэж сэтгэл санаандаа батад бодсон их хүү нь сэдсэн хэргээ биелүүлэхээр гуйж гувшин байгаад алсын замд хөлгийн жолоог сунгажээ. Явах замын бэлчээрт ямхын төдий биетэй оодой хүнтэй учирч гэнэ.

	— Хэрэг зориг хэнд вэ? хэт нутаг хаана вэ? гэж бяцхан хүн асуухад хааны хүү,

	— Мангуу тэнэг чам шиг жаалд бидний хэрэг юуны хамаатай вэ гээд жишим ч үгүй өнгөрчээ.

	Оодой хүн доромжлогдсондоо өшиж уур хилэн бадарч, аялах замд нь саад хийжээ. Хэгжүүн зантай эрэлчин хадан хясаанд шахагдаж эргэх зам буцах мөргүй хавчигдаж орхижээ. Уулын хавцалд урагш хойшгүй болж хаагдсан хүүгээ, хариугүй доройтсон хаан эцэг нь хүлээж ядаж гэнэ.

	Ариун усыг олохоор дунд хүү нь шалж гарчээ. «Ах үхэж үрэгдсэн бол хотол улс минийх» гэж итгэсэн хүүгийн далд санааг эс ойлгосон өвгөн хаан үрийн сэтгэлд уярч алсын аянд мордуулжээ. Ахын замаар ороод явж байтал алтан шар зам дээр ямхын төдий биетэй оодой хүнтэй тулгарав гэнэ.

	Хэрэг зориг хэнд вэ? Хэт нутаг хаана вэ гэж тэр хүн асуужээ.

	— Унхиа муутай чам шиг жаалд улс амьтны хэрэг ямар хамаатай вэ? гэж хэлээд урагш довтлон оджээ. Хилэн бадарсан оодой хүн илбийн хүчээр дарж ихэмсэг зантай их ахыг нь хүлэн хашсан аймшигт агуйд хамт хийгээд хаажээ.

	Хоёр ах хэл сураггүй, хаан эцгийн бие өөдөлдөггүй. Бага хүү хэлж ятгаж байж үг алдуулж авчээ. Өнөөх оодой хүн өргөн шар замыг тосон уулзаж

	— Хэрэг зориг хэнд вэ? Хэт нутаг хаана вэ? гэж урьдын заншлаар асуув.

	— Эцэг минь үхлүүт хэвтэнэ. Энх мөнхийн усыг би эрж явна гэж хүү хариулав. Чи түүнийгээ хаанаас олохыг чин үнэнээсээ мэдэх үү? гэхэд

	— Огтхон ч үл мэднэ гэж отгон хүү өчив.

	Хэгжүүн зантай ах нар шигээ хэдэр ядар зан чамд алга. Хүнийг хүндлэх үнэн ёс хүү чамд байна. Эрдэнийн усыг олох дөт замыг зааж өгье. Шидэт хүч шингэсэн шилтгээнд цэнгэг булгаас эх авч мөнхийн ус урсдаг юм. Чи тэнд хүрч чадахгүй. Би чамд тус болж төмөр савх, хоёр хэсэг талхны хамт өгье. Төмөр савхаараа шилтгээний их хаалгыг гурав дэлдэхэд нээгдэнэ. Ормогц хоёр аварга арслан амаа ангайн хэвтэж бий. Түүнд хоёр талхаа нэг нэгээр өгөхөд аюул чамаас холдоно. Харин мөнхийн усаа аваад шөнө дундаас өмнө амжиж эс гарвал хаалга хаагдаад чи тэндээ үүрд хоригдох болно гэжээ.

	Хааны хүү оодой хүнд баяр талархлаа илэрхийлээд төмөр савх, бяцхан талхаа аваад аян замдаа морджээ. Явсаар хүрч очвол бүх юм оодой хүний захиж хэлснээр бэлэн зэлэн ажээ. Төмөр савхаараа хаалгыг гурав дэлдэж нээгээд хоёр арсланд талхаа шидэж өгөөд шилтгээнд орж очвол нэг сайхан ордон байна гэнэ. Үүдийг татахад өргөн гоёмсог тасалгаанд үе зэрэгцэн суусан үзэсгэлэнт хаан хөвүүд мэл гай хаж цэл хөхөрч гэнэ. Тэгэхлээр нь гараас нь бөгжийг нь мулталж хажууд нь байсан талх сэлэм хоёрыг аваад цааш оджээ. Бас нэг тасалгааны үүдийг татвал гуа үзэсгэлэнг эмэгтэй харагдана гэнэ. Хаан хүүг хараад хачин их баярлаж гэнэ. Тэвэрч аваад үнсэж гарчээ. Тэгснээ аврал өршөөлийг эрж гуйж гүрний эзэн болгохыг амлаж ариун сэтгэлийнхээ хань болохыг хүсэж гэнэ. Жилийн дараа хуримаа хийхээр жин тан тохирч гэнэ. Мөнхийн ус хаана байдгийг зааж, түргэн амжиж шөнө дундаас өмнө гарахыг захиж гэнэ. Хаан хүү цаашлан ахисаар хамгийн эцэст нэгэн тасалгаанд орвол саяхан зассан бололтой сайхан ор дэвсгэр нүдэнд тусаж саатаж амсхийх сэтгэлийг хөдөлгөнө.

	Хааны хүү эцэж ядарсан гэж туйлгүй. Түр амрахаар шийдэж түргэн зуур оронд хэвтжээ. Нэг мэдсэн таг унтчихсан байж, сэрээд харсан цагийн зүү шөнө дундын 12 цагийг заахад ганцхан мөч дутуу байна гэнэ. Сандарсандаа босон харайж алтан цомыг шүүрч мөнхийн уснаас утгаж аваад гүйжээ. Яг арван хоёр голлоход хүү амжиж дөнгөн данган гарвал хаалга сүртэйеэ хаагдаж түүний нэг өсгийг тас авчээ. Гэвч зорьсондоо хүрсэн хаан хүүгийн сэтгэл аз хиймориор бялхаж олныг бодолгүй гэрийн зүг хөлгийн жолоог эргүүлжээ. Буцах замдаа буянтай оодой хүнтэйгээ баяртай золгожээ. Сэлэм халх хоёрыг хараад сэтгэл хөдөлсөн оодой хүн:

	— Чи юутай ч эгнэшгүй олз омогтой иржээ. Энэ сэлэм бүхэл армийг ялах шидтэй, энэ талх барж дуусахгүй хоол болох идтэй гэжээ.

	Хүний газар хүний нутагт хоёр ахаа орхиод ганц биеэрээ буцахад хаан хүү зүрх түвдсэнгүй тул буянт оодой хүндээ хандаж:

	— Энх мөнхийн усанд яваад эргэж ирээгүй удсан хүндэт ах нарыг минь сургийг гаргаж өгөөч гэж гуйв.

	— Ихэмсэг зантай хэгжүүн авиртай хоёр ахыг чинь хоёр уулын дунд хорьж хааж орхисон гэж хариулав.

	— Хар санаатай хүйтэн дотортой ах нараасаа сэрэмжилж яваарай гэж захиад суллаж өгчээ.

	Төрсөн ах нараа буцаж ирэхэд тэсгэлгүй ихэд баярлаж, мөнхийн усыг алтан бумба дүүрэн авснаас эхлээд, гуа үзэсгэлэнт дагиныг авран чөлөөлсөн жилийн дараа түүнтэй гэрлээд бүхэл гүрний эзэн болохоо хүртэл учирсан хэрэг, тохиолдсон явдлаа тоочин өгүүлж гэнэ. Ах дүү гурав буцах замдаа дайн, өлсгөлөнд нэрвэгдсэн буурай ядуу оронд иржээ. Хаан хүртэл өөрөө ширвэгдэх нь гэж хачин их айж байж. Хаан хүү идтэй талхаа өгч хөвчин улсыг хооллоод шидтэй сэлмээ бариулж заналт дайсныг дараад амгалан тайван болгожээ. Тэндээс идтэй талх, шидтэй сэлмээ эргүүлж аваад гурвуулаа цаашаа аялж гэнэ. Аялах замдаа дайны хөлд үрэгдэж өлсгөлөн зовлонд нэрвэгдсэн бас хоёр орныг урьдын адил аварчээ. Тэндээс ах дүү гурав усан онгоцонд сууж тэнгисийн мандлаар хөвж гэнэ.

	Хоёр ах нь нэг шөнө сэм зөвлөж гарчээ. Мөнхийн усыг дүү олсон. Ингэхлээр аав бүхэл улсаа дүүд өгч бидний аз жаргал хомсодно.

	— Гэлцээд сэтгэл нь хорссон хоёр ах сэршгүй унтсан дүүгийнхээ бумбатай усыг юүлж аваад, саванд нь далайн шорвог уснаас дүүргэж орхижээ.

	Тэндээс гурван хүү гэртээ ирж бага хүү нь хаан эцэгтээ бумбатай рашааныг барьж түргэн эдгэх ерөөлийг дэвшүүлжээ. Тэнгисийн шорвог усыг уусан хаан эцэг тэнхэрч эдгэх байтугай тэнхээ тамир нь суларчээ. Ахмад хоёр хүү яг энэ үеэр аавдаа рашаан усыг барьж гэнэ. Эдлэн хөрөнгөнд шунаж эцгээ хорлох санаа агуулсан гэж эрхэм дүүгээ гүтгэж гэнэ. Мөнхийн уснаас хүртмэгц хааны өвчин эдгэрч залуугийн цог, идрийн жавхаа төгс болжээ.

	Хоёр ах нь дүүтэйгээ уулзаад:

	— Мөнхийн усыг чи олсон ч шан харамжийг бид авна. Чи дороо суурьтай дотроо ухаантай байх чинь яалаа. Онгоц дээр гараад дугжирч явсан хойгуур чинь бид мөнхийн усыг юүлж авсан юм. Жиг болж жил өнгөрөхөд бид хоёрын нэг алсын орны хаан болж үзэсгэлэнт дагинын нөхөр болно. Чамайг аав хэзээ ч итгэхгүй. Хэрэв чи бидний тухай ганц л үг дуугарвал хар толгой чинь өнхөрнө гэж мэдээрэй харин дуугүй явбал бид чамайг өршөөнө гэж сүр бадруулан загнаж сүрхий муухай доромжилжээ. Мөн хаан эцгийн хилэн бадарч шадар хүмүүсээ цуглуулж авчраад хамгийн бага хүүгээ хар санаа өвөрлөсөн учир нууц цаазлах шийдвэр гаргажээ. Түүнийг хаан хүү мэдэлгүй нэг өдөр хаан эзний их авд хардах сэтгэлгүй морджээ. Хаан төрийн нууц даалгаварт төрийн цэргийн нэг эр түүнийг дагах болжээ. Хоёулаа ойн гүнд орж зуузай холбон зэрэгцвэл торгон цэргийн царай барайгаад тун ч ёозгүй байж гэнэ.

	Хүү гайхан хонгор нөхөр минь юу болов гэж лавлан асуулаа.

	— Танд учир явдлыг хэлэх хэцүү боловч нууж би яахан чадах билээ гэв.

	— Хаан эзэн таныг алахаар намайг илгээсэн юм гэж торгон цэрэг эрс хэлэв.

	Хаан хөвүүний дотор пал хийж

	— Эрхэм торгон цэрэг минь алтан амийг өршөө, миний хаан хувцсыг ав, оронд нь би чиний хувцсыг өмсье гэв.

	— Таны үгийг би дуртайяа зөвшөөрнө. Үнэндээ таны эсрэг буу тонгойлгох бөх зүрх надад алга. Хоёр эр хувцсаа сольж өмсөөд, торгон цэрэг гэрийн зүг эргэж хаан хүү алсыг зорив.

	Асар их удалгүй талхаа хайрлаж их гүрнийг тэжээсэн, сэлмээ өршөөж атаатныг дарсны хариу гэж гурван улсын хаанаас явуулсан гурван тэрэг алт мөнгө, эрдэнийн чулуу, бага хүүгийн нэр дээр бэлэг хэмээн хүргэж иржээ. Хаан магнай атируулан бодон «хүү минь ямар ч гэм буруугүй байх нь ээ» гэж харамсан үглэв. Бараа бологчдодоо хандаж

	— Хүү минь амьд яваа болов уу? Амь насанд нь хүрсэн түмэн гэмээ бодохоос дотор харлаж байна гэж зарлиг болов.

	Торгон цэрэг тосож аваад өчив өө.

	— Таны зарлигийг биелүүлж түүний зүрхийг зогсоох зориг чадал надад хүрээгүй. Амьд мэнд яваа хүү тань гээд болсон хэрэг, тохиолдсон явдлыг өчин сийрүүлэв. Хадан хясаа шиг дүнхийсэн хөгшин хаан сэргэж ухаарч хүүгээ эргэж ирвэл хайр хүндэтгэлээр хүлээж авахыг хөвчин дэлхийд зар тавьж зарлиг болов. Бага хүүгийн аварсан орны гүрнээс өндөр шилтгээний үүдэнд өнгө гялалзсан алтан зам засагтун. Тэр замаар шулуун яваад шууд ирэх хүн бол миний нөхөр мөн. Түүнийг саадгүй шилтгээнд нэвтрүүл. Харин тойруу замаар ирэгсдийг бүү оруул гэж зарлиг болов.

	Энэ үед цаг мөчийг тэсэж ядан хүлээж суусан их ах аврагчийн дүрээр очиж гуа үзэсгэлэнт гүнжтэй суугаад гүрэн улсыг захирна гэдэг бардам итгэлтэй байдлаар алсыг зорин довтолгож гарчээ. Шилтгээнд хүрэлцэн иртэл шинэхэн тавьсан алтан зам харагдана. Ийм сайхан юмыг яаж морины туурайгаар баллаж орхих вэ? гэж дотроо хайрлаад шилтгээний замын баруун гар талыг барин давхиж очтол гол хаалганы сахиул нар ширвэж нэг харснаа шинжиж, нэг үзсэнээ ер халгаасангүй. Гүнжийн нөхөр биш тул нутагтаа буц гэж шаардаж гэнэ. Хожим нь төдий л удалгүй хоёр дугаар хүү, ахын замаар жирийлгэн гарчээ. Алтан зам дээр морин туурай хүрмэгц «даан ч харамсалтай юмыг эвдээд яах эв» гэж бодон замын зүүн гар талыг барьж давхисаар шилтгээний үүдэнд хүрч гэнэ. Хаалгач, сахиул бүгдээр хайртай гүнжийн минь хань биш тул харь орондоо түргэн буц гэж хөөжээ. Яг жилийн ой болж гэнэ. Ойн гүн уйтгарт дарагдсан бага хүү жаргал зовлонгоо хуваалцах журамт гүнжид золгохоор хөлөг мориндоо мордож гэнэ. Үзэсгэлэнт гүнжийн тухай үргэлжийн, бодолд автагдсан тэр, ямар ч зам тавьсныг үнэндээ ажигласангүй, яавал түргэн уулзах бол гэдэг ганц хүслээр явсаар шилтгээнд хүрч очлоо гэнэ. Шилтгээний их хаалга сүртэйеэ нээгдэж гуа үзэсгэлэнт дагина баяртайяа угтаж гүнжийн хань, гүрний эзэн ирсэнд улс даяар наадам болж шилтгээн дүүрэн найр хурим болжээ. Найр хуримын дараа хатан хаан хүүд хандаж эцэг чинь чамайг өршөөсөн зар энэ дэлхийд түгсэн байна билээ гэв. Хүү эргэж очиж эцэгтэйгээ уулзаж ах нарын башрыг тоочиж хаан эцэг хар санаатнуудыг хатуу цээрлүүлье гэтэл хоёр хүү нь аль эрт далбаат онгоцонд суугаад далайг гаталж жилийсэн байжээ. Түүнээс хойш тэр хоёр эх нутагтаа, эцэг хаандаа эргэж үзэгдээгүй юм гэнэ билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

